
Frank Vandenbroucke Kontroletik kanpo iritsi da

Motiborik gabe dabiltza nire atzetik. Egungo Marco Pantani naiz -2004an hil zen italiarra, kokaina gaindosiarekin-». Galduta, amorruz beteta, laguntza eske hitz egin zuen Frank Vandenbroucke txirrindulariak orain bi urte, bere buruaz beste egiten saiatu ondoren, Milango ospitale batetik atera berritan. Askotan saiatu da bizitzaren gurpilak zulatzen. Baina barruak pedalei eragiten jarraitzeko eskatu izan dio beti. «Itzuliko naiz. Oraingoan bai. Lehengoa izango naiz». Mendrision egin zituen adierazpen horiek, joan den irailean, Munduko Txapelketan -Fuji-Servetto taldea fitxatzear zegoen-. Gainbeherari etapa irabazi nahi zion. Baina maillot beltza dauka orainak. Iraganean bera bila ibili zen maillot beltz hura. 

Orain bi urte bezala, sarritan saiatu da belgikarra bere buruaz beste egiten. Hala onartu zuen iaz kaleratutako autobiografia liburu gordinean. Eta, baietz, burua altxatuko zuela esanez hasi denean geratu da bihurgune itxian frenorik gabe. Senegalgo hotel batean aurkitu zuten herenegun iluntzean, hilotz, lehen mediku azterketen arabera, biriketako enbolia batek jota. Bizitzak beste aukera bat eman nahi zion, datorren denboraldian tropelera itzultzeko ametsa zeukan berak ere, baina kontroletik kanpo iritsi da irteerara. Aspaldi amaitu zen Vandenbrouckeren etapa, 2000n, goia jo zuenean. 

Bi alabaren aita, 34 urterekin amaitu zaio Vandenbrouckeri bizitzaren amesgaiztoa. Eta inor ez da harritu. Soka fin bati lotuta bizi izan da azken urteotan. Handia izan da. Talentua zeukan. Dinamita ere bai hanketan. Baina buruak huts egin dio. Oso hauskorra izan da, eta kolpe txiki batekin hautsi da. Belgikako RTBF telebista kateak atzo jakinarazi zuenez, igandeaz geroztik Fabio Polazzi 24 urteko txirrindulariarekin zegoen belgikarra Senegalen. Itxuraz, afaldu ostean, emakume batekin hitzordua zeukala-eta, hotelera joan zen Vandenbroucke, lagunari hurrengo egunean elkar ikusiko zutela esanda. 

Baina ez zen azaldu. Emakumeak berak aitortu duenez, bertatik bertara ikusi zuen Vandenbroucke nola zorabiatu eta lurrera erori zen. Autopsiaren emaitzaren zain, De Morgen Flandriako egunkariak atzo kaleratu zuen lo-eragileak, intsulina eta antsiolitikoak aurkitu zituztela Vandenbrouckeren ohearen ondoan. 

Galderaz betetako amaiera tristea izan du 90eko hamarkadan handienen parera igo zuten txirrindulariak. 1974an jaioa, 19 urterekin egin zuen debuta Vandenbrouckek profesionaletan, Lotto taldearekin. Jean-Luc osaba zuen taldeko zuzendaria eta bere pedalkada bakoitzaren aholkularia. Profesionaletako lehen denboraldian hasi zen munduari abisuka, 1994an. Mediterraneoko Tourreko etapa bat eta Belgikako Sari Nagusia irabazi zituen debuteko urtean. Mapeira joan zen 1995ean, Johan Museeuw handiaren ondora, eta zazpi aldiz ireki behar izan zuen garaipenen zakua. 1996an 14 garaipen pilatu zituen, 1997an sei, 1998an hamar -Paris-Nizako bi etapa eta sailkapen nagusia tartean-... 
1999an hasitako gainbehera 

Baina 1999an lehertu zen txirrindulari handi hura, Cofidisen. Kirol arloan, eta kirol arlotik kanpo. Orduan hasi zen izaera berezia azaleratzen. Liskarra hemen, liskarra han, bere egin zuen enfant terrible [ume izugarria] goitizena. Baina errepidean isilarazi zituen errepidetik kanpoko gaitz guztiak. Denboraldi hasieran Paris-Nizako etapa bat, Flandesko Tourreko bigarren postua eta Paris-Roubaixeko zazpigarren postuak pilatuta, Lieja-Bastogne-Lieja klasikoa irabazi zuen urte hartan. Nola, gainera! Proba hasi aurretik jakinarazi zuen telebista aurrean non joko zuen erasoa. Eta esan eta egin. Esandako lekuan erasoa jo, eta irabazi. Bazeukan gaia txirrindulari gazte hark. 

Baina baita Bernard Sainz medikuak ere. Hark ere sobera zeukan gaia, baina dopin kontuetakoa. Frantziako Poliziak atxilotu egin zuen medikua, dopin trama batean nahasita zegoela iritzita, eta atxiloketa hark Vandenbroucke ere zipriztindu zuen. EPOa, clembuterola... Frantziako Justiziak errugabetu egin zuen, baina Cofidisek, bere taldeak, sei hilabeteko zigorra jarri zion. Pilatu du Belgikako Txapelketako bigarren postua (2000n), Flandesko Tourreko bigarren postua (2003), Paris-Nizako seigarrena (2004), Belgikako Erlojupeko Txapelketako hirugarrena (2005), edo Artois-Trophee Arras Leader itzuli apala (2009). Baina 1999ko zipriztin haiekin hasi zen itzaltzen txirrindulari handia izan zena baina handiagoa izan zitekeena -ospitalera eraman behar izan zuten, depresioak jota-. 

2002an bere etxea miatu zuten poliziek, eta legez kanpoko hainbat substantzia atzeman zizkioten: EPOa, morfina, clenbuterola... Sei hilabeteko beste zigor bati egin behar izan zion aurre gero; 2004an itxuraz emaztearekin izandako liskar batean eskopetarekin tiroa bota zuen sabaira; alkohol tasa handiegiarekin ere positibo eman zuen tartean, bi aldiz; 2006an lizentzia faltsu batekin lehiatzen saiatu zen; 2007an bere buruaz beste egiteko zorian izan zen... Pedalei eragiten segitzeko eskatzen zion barruak eta zaleak, baina, bizitzan kontrolik gabe, kontroletik kanpo iritsi da helmuga tristera. 

